Avgerð frá 8.2.2006, mál nr. 05-02-21-43

- Full skattskylda

- § 1 og § 25 í skattalógini
Samandráttur:

Kærarin tók við starvi í Føroyum 1. mai 2003, men av ymiskum orsøkum kom hann ikki til landið fyrr enn síðst í juni 2003. Toll- og Skattstova Føroya hevði sett hann í skatt av inntøkuni frá 1. mai 2003 til 31. desember 2003. Kommunala Skattakærunevndin avgjørdi at fulla skattskyldan tók við, tá hann flutti til landið 1. juli 2003. Skatta- og avgjaldskærunevndin staðfesti avgerðina hjá Komm​u​nalu Skattakærunevndini.

Avgerð

Upplýst varð m.a. í málinum, at A varð settur í starv í Føroyum frá 1. mai 2003. Av ymiskum or​søk​um kom hann tó ikki til landið fyrr enn 28. juni 2003. Hann lat ikki inn sjálvuppgávu fyri hetta árið, og Toll- og Skattstova Føroya setti hann tískil í skatt eftir upplýsingum frá Økonomistyrelsen fyri tíðarskeiðið frá 1. mai til 31. desember 2003.

A kærdi avgerðina til Kommunala Skattakærunevnd, sum avgjørdi, at hann var skattskyldugur til Føroya frá 1. juli 2003. Toll- og Skattstova Føroya broytti álíkningina hjá honum samsvarandi hes​um. A kærdi síðani til Skatta- og avgjaldskærunevndina.

Avgerðin hjá Kommunalu Skattakærunevndini:

Kærarin hevur í teldubrævi tann 23.11.2004 kært um, at hann hevur fingið skattakrav frá Toll- og Skattstovu Føroya (T&S), men at hann í hesum tíðarskeiði eisini hevur goldið skatt uttanlands. Hann heldur, at hetta er eitt mál millum útlendska skattamyndugleikan og T&S í Føroyum.

A er frá 1. mai 2003 settur í starv í Føroyum, men vegna verkfall sleppur hann ikki at byrja fyrr enn 1. juli 2003. Hann fer á kommunuskrivstovuna fyri at melda seg til fólkayvirlitið, men har eru tey í summarfrítíð til 18. august. Hann heldur, at hann er tilmeldaður fólkayvirlitinum uml. 1. sept. 2003.

Kærarin sigur, at hann hevur fingið eina skattarokning uppá kr. 61.599, sum hann ikki vil kennast við, tí hann sigur seg hava goldið skatt uttanlands fyri alt árið 2003. Hann kærir avgerðina hjá T&S um at gjalda skatt í tveimum støðum. Munnliga hevur kærarin upplýst, at áðrenn hann kom til Før​oya, var hann á skattaskrivstovuni í útlendsku kommununi, har hann avgreiddi øll síni skattavið​ur​skifti fyri árið 2003, og tí heldur uppá, at tað má verða henda kommuna, sum skal gera upp við føroysku skattamyndugleikarnar, hvussu nógv og hvat møguliga skal millumroknast.

Toll- og Skattstova Føroya sigur í sínum tilmæli dagf. 14. des. 2004, at kærarin er settur í starv her frá 1. mai 2003 og skal skattast frá hesum degi. Seinni í tilmælinum stendur, at kærarin samb. Lands​fólkayvirlitinum er fluttur til Føroya 28. juni 2003, og at hann í hvussu so er eigur at gjalda frá hesum degi av.

Kommunala Skattakærunevndin hevur á fundi 10. mars 2005 viðgjørt kæruna. Nevndin var samd um, at kunngerð nr. 19 frá 13. februar 1998 um tvískatting eisini verður galdandi i hesum føri, og at kærarin verður skattskyldugur í Føroyum frá 1. juli 2003, tá hann sambært Landsfólkayvirlitinum er fluttur til landið. Møgulig skattaskuld og onnur ivamál verða at avgreiða millum kæraran og T&S.

Toll- og Skattstova Føroya:

Toll- og Skattstova Føroya greiðir frá, at A varð settur í starv í Føroyum frá 1. mai 2003.

Langt verkfall var um hetta mundið, og var hetta orsøkin til, at A ikki kom til Føroya fyrr enn 1. juli 2003 sambært honum.

A er forútløntur, men av onkrari orsøk verður tann fyrsta lønin hjá honum ikki flutt um A-skatta​skipanina í Føroyum fyrr enn í oktober 2003. A hevur fingið lønirnar útgoldnar uttanlands leypandi fram til oktober 2003. Í oktoberlønini verða lønirnar fyri tíðarskeiðið 1. mai 2003 til 31. oktober 2003 javnaðar. A-inntøkan skal vera 196.835 og forvunnin upphædd kr. 55.494,11.

Av tí at forvunnin upphædd skal vera minst 75% av A-inntøkuni, fyri at lønin skal kunna skatta​roknast, er A-inntøkan av oktober lønini, og tað, sum hann rindar skatt av, kr. 73.993,48.

Í februar 2004 fær Toll- og Skattstova Føroya fráboðan um, at A-inntøkan hjá A skal hækkast við kr. 122.842,43 fyri 2003. Tann 6. februar 2004 er upphæddin bókað inn í skattaskipanina fyri 2003 og samstundis fráboðað honum.

A mótmælti hesum. Toll- og Skattstova Føroya setti seg síðani í samband við arbeiðsgevaran og fekk avrit av øllum lønarseðlunum hjá honum fyri 2003. Lønarseðlarnir vóru gjøgnumgingnir og samsvaraðu teir við áðurnevndu upplýsingar.

A hevur móttikið sjálvuppgávuna fyri 2003 í februar 2004, men hann sendi hana ikki inn aftur. Skattskylduga inntøka hansara bleiv tí mett til kr. 247.269 fyri 2003, tað sama sum Ainntøkan vísti eftir umbókingina. Skattskyldan hjá honum bleiv samstundis broytt til at byrja

frá 1. mai 2003.

A kærdi metingina av skattskyldugu inntøkuni fyri 2003 til Kommunala Skattakærunevnd.

Kommunala Skattakærunevndin hevur í avgerð dagfestari 16. juni 2005 avgjørt, at skattskyldan hjá A byrjar tann 1. juli 2003, tá kærarin flutti til Føroya.

Eftir móttøku av avgerðini hjá Kommunalu Skattakærunevndini bleiv skattskylduga inntøkan hjá A lækkað til kr. 178.270, sum er inntøkan fyri 1. juli til 31. desember 2003. Samstundis bleiv fráboðan send um, at Føroyar ikki skattaðu inntøkuna hjá A fyri tíðarskeiðið 1. mai 2003 til 30. juni 2003.

Kæran til Skatta- og avgjaldskærunevndina:

Kærarin vísir á, at hann í 2003 hevur goldið skatt av tí koyripeningi, sum hann hevur fingið frá arbeiðsgevaranum. Hann ynskir frádrátt fyri koyripening, sum hann hevur brúkt í samband við arbeiðið. Harafturat ynskir hann frádrátt/avskriving fyri bil, sum er neyðugur í hansara arbeiði. Kærarin vísir annars á, at hann hevur havt tap við sølu av bili, sum hann hevði við sær. Hann mátti selja bilin, tí hann annars skuldi gjalda kr. 50.000 fyri føroysk nummarspjaldur. Hann ynskir frádrátt fyri tapið.

Hann skilir ikki, hví hann skal lata inn sjálvuppgávu, tá lønarseðlar eru á skrivstovuni hjá arbeiðs​gevaranum og vísir annars á, at hann fyri juli og august mánaða 2003 hevur goldið skatt eftir teim​um reglum, sum vóru galdandi við hansara útlendska frádrátti, sum eisini framgongur av lønarseðl​u​num, tí hann ikki slapp á kommunuskrivstovuna at melda flyting orsakað av feriu.

Hann vísir á, at um Toll- og Skattstova Føroya skal hava skatt frá hesum tíðarskeiði, má hesin skattur krevjast frá útlendsku kommununi, sum hevur skrivað út fríkort, tí hann hevur goldið kr. 110.000 í (frádráttarbærum) rest-barnapeningi í 2003.

Avgerðin hjá Skatta- og avgjaldskærunevndini:

Skatta- og avgjaldskærunevndin viðmerkti fyrst, at hon bert tekur støðu til avgerðir, sum Toll- og Skatt​stova Føroya, Stýrið ella Kommunala Skattakærunevndin hava tikið, smb. § 24 stk. 1 í lóg um Toll- og Skattafyrisiting.

Avgerðin hjá Kommunalu Skattakærunevndini, sum er kærd til Skatta- og avgjaldskærunevndina, snýr seg um, nær A verður fult skattskyldugur til Føroya og er ein viðgerð av avgerðini hjá Toll- og Skattstovu Føroya frá 26. oktober 2004 at seta kæraran í skatt av mettari inntøku í 2003.

Tað er henda avgerð, sum er kærd til Skatta- og avgjaldskærunevndina og henda avgerð, sum nevndin tekur støðu til.

Spurningarnar um frádrátt/avskriving fyri bil, frádrátt fyri tap við sølu av bili og koyrifrádrátt eru spurningar, sum kærarin hevur sett fram í samband við kæruviðgerðina. Spurningarnir eru viðkom​andi fyri álíkningina fyri 2003, men tað er Toll- og Skattstova Føroya, sum er álíkning​ar​myndug​leiki, og sum skal taka støðu til hesar spurningar í fyrstu atløgu. Toll- og Skattstova Føroya hevur svarað spurningunum frá kæraranum hesum viðvíkjandi og eisini greitt honum frá, hvussu hann skal fyrihalda sær, um álíkningin skal broytast í hesum sambandi.

Skatta- og avgjaldskærunevndin avgjørdi at avvísa tí partinum av kæruni, sum snýr seg um frádrátt​ir í inntøkuni, tí ongin avgerð fyriliggur frá Toll- og Skattstovu Føroya hesum viðvíkjandi. A má tí venda sær til Toll- og Skattstovu Føroya fyri at fáa hana at taka støðu til, um hann hevur rætt til frádrátt í skattskyldugu inntøkuni fyri 2003.

Av málinum framgongur, at A hevur tikið við starvi í Føroyum 1. mai 2003, men av ymiskum orsøk​um er hann ikki komin til Føroya fyrr enn 28. juni 2003, og hevur hann sostatt ikki tikið búgv her fyrr enn henda dag.

Sambært § 1 samanborið við § 7 í skattalógini tekur fulla skattskylda kærarans við, tá hann setir búgv í Føroyum. Hetta er 28. juni 2003. Men tá Kommunala Skattakærunevndin hevur tikið avgerð um, at hann er fult skattskyldugur til Føroya frá 1. juli 2003, avgjørdi Skatta- og avgjalds​kæru​nevndin eisini at brúka henda dag sum tann dagur, tá fulla skattskyldan hjá A tekur við.

Fulla skattskyldan til Føroya merkir m.a., at kærarin frá hesum degi er skattskyldugur til Føroya av allari inntøku líka mikið, hvaðani hon stavar, jbr. § 25 í skattalógini. Kærarin skal soleiðis skattast í Føroyum av tí inntøku, hann hevur fyri tíðarskeiðið frá 1. juli til 31. desember 2003. Inntøkan fyri tíðarskeiðið frammanundan skal skattast uttanlands.

Fulla skattskyldan merkir eisini, at A skal lata inn sjálvuppgávu jbr. § 100 í skattalógini. Tá A ikki hevur latið inn sjálvuppgávu, hevur Toll- og Skattstova Føroya sett hann í skatt av mettari inntøku, jbr. § 104 í skattalógini. Toll- og Skattstova Føroya hevur eisini upplýst honum, at um hann vil broyta hesa meting, má hann lata inn sjálvuppgávu.

Eftir avgerðina hjá Kommunalu Skattakærunevndini hevur Toll- og Skattstova Føroya broytt álíkn​ing​ina hjá A soleiðis, at hann verður skattaður av kr. 178.270, sum er inntøka hansara frá 1. juli til 31. desember 2003.

Samanumtikið metir Skatta- og avgjaldskærunevndin, at A er fult skattskyldugur til Føroya frá 1. juli 2003, og at Toll- og Skattstova Føroya hevur álíknað hann samsvarandi hesum.

Skatta- og avgjaldskærunevndin avgjørdi tí at staðfesta avgerðina hjá Kommunalu Skatta​kærunevndini.

